
ABSTRAK 

Kompilasi Hukum Ekonomi Syariah (KHES) Indonesia telah dibentuk sebagai respons 

terhadap keperluan undang-undang yang mengikat bagi menyelesaikan permasalahan 

muamalat termasuklah hibah. KHES telah dikoordinasi hasil daripada pelbagai 

pandangan mazhab yang disesuaikan dengan masyarakat Indonesia. Oleh itu, artikel 

ini dibuat untuk meneliti hibah menurut fiqh dan Kompilasi Hukum Ekonomi Syariah 

(KHES). Penulisan dijalankan berdasarkan reka bentuk kualitatif melalui pendekatan 

analisis kandungan. Data-data dikumpulkan melalui kaedah kepustakaan dan dianalisis 

secara deskriptif. Hasil penelitian mendapati peruntukan berkaitan hibah menurut 

Kompilasi Hukum Ekonomi Syariah (KHES) secara asasnya adalah sama seperti mana 

pandangan fiqh, namun terdapat juga peruntukan tambahan yang diletakkan di dalam 

KHES. Jumhur ulama menggariskan empat rukun hibah iaitu pemberi hibah, penerima 

hibah, harta yang dihibah dan sighah, sebaliknya terdapat lima rukun hibah menurut 

KHES iaitu pemberi hibah, penerima hibah, harta yang dihibah, iqrar dan qabd. KHES 

juga menetapkan takrifan baligh dan berakal bagi pemberi hibah ialah individu yang 

telah mencapai umur 18 tahun atau pernah berkahwin. Selain itu, terdapat juga 

perbezaan dari sudut penerimaan hibah melalui wali atau wakil wali di mana jumhur 

ulama mensyaratkan penerima hibah tersebut belum mukallaf, sebaliknya KHES 

mensyaratkan penerima hibah belum mumaiyiz. Penerimaan harta hibah menurut 

KHES adalah sama dengan penerimaan barangan dalam transaksi jual beli. Keadaan 

yang mengharuskan penarikan balik hibah menurut KHES ialah hibah ibu bapa kepada 

anak, penarikan balik hibah berlaku sebelum qabd dan larangan oleh pemberi hibah 

daripada mengambil harta hibah. Akhir sekali, terdapat beberapa penambahan 

peruntukan dalam KHES berkaitan pemberian hibah ketika marad al-maut yang 

kelihatan sama seperti peruntukan pada Perkara 877 dan Perkara 878 Majallat al-

Ahkam. 

ABSTRACT 

The Compilation of Sharia Economic Law (KHES) of Indonesia was established in 

response to the need for binding legislation to address issues in muamalat (Islamic 

commercial jurisprudence), including hibah. KHES is coordinated from various school 

of thoughts (mazhabs) and tailored to the Indonesian community. Therefore, this study 

aims to examine hibah from both the perspectives of fiqh (Islamic jurisprudence) and 

KHES. The study employs a qualitative design using a content analysis approach. Data 

is gathered through literature review methods and analyzed descriptively. The research 

finds that the provisions related to hibah in KHES fundamentally align with fiqh 

perspectives, but there are additional provisions in KHES. The majority of scholars 

outline four pillars of hibah: the donor, the recipient, the gifted property, and the 

declaration (sighah), whereas KHES identifies five pillars: the donor, the recipient, the 

gifted property, the declaration (iqrar), and acceptance (qabd). KHES also defines the 

criteria for a legally competent donor as an individual who is either 18 years old or 

married. Furthermore, there are differences regarding the acceptance of hibah through 

a guardian or representative, where the majority opinion in Islamic jurisprudence 

requires the recipient to be a minor, while KHES stipulates the recipient must be not yet 

mumaiyiz. The acceptance of gifted property in KHES is akin to receiving goods in a 

sale transaction. Conditions allowing the revocation of a gift in KHES include parental 

gifts to children, revocation before acceptance, and prohibition by the donor from taking 

back the gifted property. Finally, KHES includes additional provisions related to the 

gift-giving during marad al-maut (illness preceding death) similar to those in Articles 

877 and 878 of Majallat al-Ahkam. 

PENGENALAN 

Islam telah menggariskan beberapa aspek pengurusan 

dan perancangan harta kepada umatnya untuk 

memastikan harta dapat diurus dengan efisien dan 

sempurna. Antara instrumen yang boleh digunakan 

untuk merancang dan menguruskan harta ialah wasiat, 

wakaf, sedekah dan hibah (Zamro 2006). Hibah 

merupakan salah satu medium dalam merealisasikan 

fungsi harta (Asriadi 2017) dan digalakkan dalam 

Islam untuk mengeratkan kasih-sayang antara 

manusia (Alias et al. 2014). Di Indonesia, Kompilasi 

Hukum Ekonomi Syariah (KHES) dibentuk sebagai 

hasil respons terhadap keperluan undang-undang yang 

mengikat bagi menyelesaikan permasalahan berkaitan 

muamalat. KHES merupakan produk ijtihad jamaci 
yang dikoordinasi daripada kepelbagaian mazhab 

sesuai dengan masyarakat Indonesia (Abdul Mughits 

2008). Oleh itu, kertas kerja ini akan memfokuskan 

perbincangan mengenai hibah menurut fiqh dan 

KHES. 

DEFINISI HIBAH 

Hibah berasal dari hubbub ar-rih (embusan angin). 

Kata ini juga digunakan untuk menunjuk pemberian 

dan kebajikan kepada orang lain baik dengan harta 

mahupun yang lainnya. Sementara itu menurut syariat, 

hibah adalah akad yang berisi pemberian sesuatu oleh 

seseorang atas hartanya kepada orang lain ketika dia 

masih hidup, tanpa penukar. Jika seseorang hanya 

mengizinkan orang lain untuk memanfaatkan hartanya 

dan tidak memberikan harta itu kepadanya, maka ini 

bukan hibah tetapi peminjaman. Jika pemberian itu 

tidak dilakukan ketika dia masih hidup, tetapi baru 

dilakukan setelah yang memberikan harta itu 

meninggal, maka itu disebut wasiat. Sekiranya 

seseorang memberikan sesuatu yang bukan harta 

seperti khamar atau bangkai, maka pemberian ini 

bukanlah hibah (Sayyid Sabiq 2013). Ibn Manzur 

(2003) mendefinisikan hibah sebagai suatu pemberian 

yang bukan bertujuan untuk mendapatkan sebarang 

balasan. Hibah dapat sudut istilah syarak dapat 

diertikan sebagai akad yang mengandungi pemberian 

milik oleh seseorang secara sukarela terhadap 

hartanya kepada seseorang yang lain pada masa 

hidupnya tanpa balasan (Zamro 2008).  

Hibah menurut pandangan mazhab Syafii 

ialah pemberian hak milik oleh seseorang yang 

berkuat kuasa ketika hidup tanpa sebarang gantian dan 

dilakukan secara sukarela (Zulkifli al-Bakri 2012). 

Mazhab Hanafi mendefinisikan hibah sebagai 

pemberian harta benda tanpa menjanjikan balasan (al-

Jaziri 1994) Seterusnya, hibah menurut pandangan 

mazhab Maliki mempunyai maksud yang hampir 

sama seperti mana yang dikemukakan oleh mazhab 

Hanafi iaitu pemberian sesuatu kepada orang lain 

tanpa balasan atau disebut juga sebagai hadiah (al-

Jaziri 1994). Menurut mazhab Hanbali, hibah ialah 

pemilikan harta daripada seseorang dewasa yang 

berkeahlian menguruskan harta yang diketahui nilai 

harta tersebut dan dapat diserahkan kepada orang lain 

dimana penerima hibah boleh melakukan tasarruf 

terhadap harta tersebut dan disyaratkan penyerahan 

harta berlaku ketika masih hidup (al-Jaziri 1994). 

Definisi hibah menurut Kompilasi Hukum Ekonomi 

Syariah (KHES) diperuntukkan di bawah Pasal 668(9) 

iaitu penyerahan kepemilikan suatu barang kepada 

orang lain tanpa imbalan apapun.  

Analisis penulis mendapati definisi hibah 

menurut fiqh adalah seseorang memberikan 

pemberian hak milik hartanya kepada orang lain 

berkuat kuasa ketika hidup tanpa mengharapkan 

sebarang balasan manakala hibah menurut Pasal 

668(9) Kompilasi Hukum Ekonomi Syariah (KHES) 

ialah hasil gabungan di antara pandangan mazhab 

Hanafi dan mazhab Maliki iaitu pemberian harta tanpa 

mendapatkan balasan. Namun begitu, definisi hibah 

menurut KHES tidak memasukkan syarat bahawa 

hibah perlu berkuat kuasa ketika hidup seperti mana 

pandangan mazhab Syafii dan mazhab Hanbali. 

DALIL-DALIL PENSYARIATAN HIBAH 

Hibah merupakan suatu amalan sunat yang dituntut 

dan digalakkan dalam Islam terutama hibah kepada 

kaum kerabat terdekat. Terdapat beberapa ayat al-

Quran dan al-Sunnah yang menjelaskan tentang 

galakan dan saranan ke atas amalan hibah 

Firman Allah s.w.t.: 

بِّيلِّ   ِّهِّ ذَوِّي القُْرْبََ وَالَْْتَامََ وَالمَْسَاكِّيَن وَابْنَ السَّ  حُب 
وَآتََ المَْالَ عََلَ

ِّقَابِّ  ِّلِّيَن وَفِِّ الر  ائ  وَالسَّ

Maksudnya: “…dan memberikan harta yang 

dicintainya kepada kerabat, anak yatim, orang-orang 

miskin, orang-orang yang dalam perjalanan (musafir), 

peminta-minta, dan untuk  memerdekakan 

hamba sahaya…”(Surah al-Baqarah 2:177) 

Firman Allah s.w.t.: 

نَفْسًا   مِّنهُْ  ءٍ  شََْ عَنْ  لَكُمْ  بَْْ  طِّ فَإِّنْ  لْةًَ  ِّهِّنَّ نِِّ صَدُقَات ِّسَاءَ  الن  وَآتوُا 
 فَكُُوُهُ هَنِّيئًا مَرِّيئًا 

Maksudnya: “…kemudian jika mereka dengan suka 

hatinya memberikan kepada kamu sebahagian dari mas 

kahwin, maka makanlah (gunakanlah) pemberian 

(yang halal) itu sebagai  nikmat yang lazat, lagi baik 

kesudahannya…” (Surah al-Nisa’ 4:4) 

Sabda Rasul Allah s.a.w.: 

قال رسول الله صلى الله عليه    : عن أبي هريرة رضي الله عنه قال
 تَهَادَوْا تَََابُّوا : وسلم

Maksudnya: “Hendaknya kalian saling memberi 

hadiah, nescaya kalian akan saling mencintai.” (al-

Bukhari, al-Adab al-Mufrad, Qubul al-Hadiyyah, 594) 

 

RUKUN-RUKUN DAN SYARAT-SYARAT 

HIBAH 

Jumhur ulama menjelaskan bahawa terdapat empat 

rukun hibah iaitu pemberi hibah, penerima hibah, 

harta yang dihibah dan sighah (ijab dan qabul): 

1. Pemberi hibah (al-Wahib): 

Pemberi hibah mestilah seorang yang mempunyai 

keahlian seperti sempurna akal, baligh dan rushd 

(mampu menguruskan harta). Pemberi hibah juga 

disyaratkan mestilah pemilik harta yang mempunyai 

kuasa penuh ke atas hartanya. Hibah juga perlulah 

diberi atas kehendak dan pilihan sendiri serta bukan 

kerana paksaan (Sholihuddin 2014). Pemberian hibah 

diharuskan tanpa diletakkan had kadar tertentu dan 

juga boleh diberikan kepada sesiapa sahaja termasuk 

orang bukan Islam (Zamro 2008). Menurut pendapat 

jumhur, sekiranya pemilik barang sakit memberi 

sesuatu kepada seseorang, kemudian mati, 

pemberiannya itu hanya 1/3 (20 peratus) daripada 

harta peninggalannya (Wahbah al-Zuhaily 1999). 

2. Penerima hibah (al-Mawhub Lahu): 

Penerima hibah ialah semua orang dan seseorang itu 

harus memberikan semua hartanya kepada orang lain 

melalui persetujuan (Wahbah al-Zuhaily 1999). 

Penerima hibah juga disyaratkan benar-benar ada 

ketika hibah diberikan (Sayyid Sabiq 2013) dan 

penerima berhak memiliki. Oleh itu, hibah tidak sah 

diberi kepada anak yang masih berada di dalam 

kandungan ibunya dan juga binatang. Jika penerima 

hibah merupakan orang yang bukan mukallaf, maka 

wali atau wakil wali bertindak sebagai penerima hibah 

bagi pihak mereka (Zulkifli al-Bakri 2012). Menurut 

jumhur ulama, jika pemberi hibah memberi semua 

hartanya kepada sebahagian anak-anaknya dalam 

pemberian adalah makruh hukumnya, sekalipun ada 

yang berpendapat harus (Wahbah al-Zuhaily 1999) 

(Abdul Azhim 2007).  

3. Harta yang dihibah (al-Mawhub): 

a. Wujud dan diketahui ketika hibah. 

b. Bernilai di sisi syarak. 

c. Boleh dimiliki.  

d. Harta hibah tidak bersambung dengan harta 

pemberi hibah seperti tanaman, pokok-pokok 

dan bangunan tidak termasuk tanah. Barang 

yang dihibahkan mesti boleh dipisahkan dan 

diserahkan supaya boleh dimiliki oleh orang 

yang menerima hibah (Sayyid Sabiq 2013). 

e. Milik pemberi hibah secara peribadi.  

 Barang yang dihibahkan bukanlah milik 

bersama seperti hal penggadaian iaitu  

 serah terima barang tidak sah kecuali barang 

tersebut adalah milik peribadi.  

 Menurut mazhab Syafii, Maliki, Hanbali dan 

Abu Tsaur, hibah terhadap harta yang berkongsi yang 

belum dibahagikan adalah sah dihibahkan (Sayyid 

Sabiq 2013). Selain itu, harta bercagar seperti rumah 

boleh dihibahkan sekiranya mendapat keizinan 

daripada penggadai atau peminjam (Zamro 2008) 

(Nurul Ain 2021) (Noor Lizza & Wan Amirul 2021).   

4. Sighah (ijab qabul): 

Sighah hibah ialah akad atau kata-kata yang diucapkan 

oleh orang-orang yang melakukan hibah. Sighah 

terdiri dari ijab iaitu kata-kata yang diucapkan oleh 

pemberi hibah dan qabul iaitu kata-kata yang 

diucapkan oleh penerima hibah (Zakiyatul 2017). 

Menurut mazhab Maliki, Syafii mensyaratkan adanya 

ijab dan qabul dalam hibah manakala sebahagian 

ulama dari mazhab Hanafi cukup hanya dengan ijab 

sahaja. Mazhab Hanbali pula mengatakan bahawa 

hibah cukup dilakukan dengan penyerahan dan 

penerimaan (Sayyid Sabiq 2013) (Wahbah al-Zuhaily 

1999).  

 Seterusnya, terdapat lima rukun hibah 

menurut Kompilasi Hukum Ekonomi Syariah (KHES) 

iaitu wahib (pemberi hibah), mauhub lah (penerima 

hibah), mauhub bih (harta yang dihibah), iqrar 

(pernyataan) dan qabd (penyerahan). Perincian syarat-

syarat hibah berdasarkan KHES adalah seperti 

berikut: 

1. Pemberi hibah: 

a. Bersadarkan Pasal 707 Kompilasi Hukum 

Ekonomi Syariah (KHES), seorang penghibah 

diharuskan sehat akalnya dan telah dewasa dan 

disyaratkan dalam  pasal 708 bahawa hibah 

mestilah terjadi tanpa wujud sebarang paksaan. 

Tafsiran  ‘dewasa’ merujuk kepada Pasal 

2(1) KHES iaitu seseorang dipandang memiliki 

kecakapan untuk melakukan perbuatan hukum 

dalam hal telah mencapai umur paling rendah 

18 (delapan belas) tahun atau pernah menikah. 

b. Menurut Pasal 4 KHES, orang yang tidak cakap 

melakukan perbuatan hukum berhak mendapat 

pewalian. Pasal 699 KHES menjelaskan wali 

dapat menghibahkan mauhub kepada muwalla, 

baik diterima langsung maupun dititipkan 

kepada pihak ketiga. 

2. Penerima hibah: 

a. Pasal 700 KHES: Suatu hibah yang diberikan 

kepada seorang anak bisa dinyatakan telah 

terjadi dengan sempurna, jika walinya atau 

orang yang dikuasakan untuk memelihara dan 

mendidik anak itu mengambil harta tersebut. 

b. Pasal 701 KHES: Apabila si penerima hibah 

adalah seorang anak yang sudah cakap 

bertindak (mumayiz), maka transaksi hibah itu 

dianggap telah sempurna bila anak itu sendiri 

yang mengambil langsung hibah itu, meskipun 

ia mempunyai seorang wali. 

3. Harta yang dihibahkan: 

a. Pasal 704 KHES: Harta yang diberikan 

sebagai hibah disyaratkan harus sudah ada 

pada saat akad hibah. 

b. Pasal 705 KHES: Harta yang diberikan 

sebagai hibah disyaratkan harus berasal dari 

harta penghibah. Harta yang bukan milik 

penghibah jika dihibahkan dapat dianggap sah 

apabila pemilik harta tersebut mengizinkannya 

meskipun izin tersebut diberikan setelah harta 

tersebut diserahkan. 

c. Pasal 706 KHES: Suatu harta yang dihibahkan 

harus pasti dan diketahui. 

4. Iqrar (pernyataan): 

a. Pasal 686 KHES: (1)/(3) Suatu akad hibah dapat 

terjadi dengan adanya ijab/  pernyataan, baik 

dalam bentuk kata-kata, tulisan atau isyarat 

yang mengandung arti  beralihnya 

kepemilikan harta secara cuma-cuma. 

b. Pasal 687 KHES: Transaksi hibah juga dapat 

terjadi dengan suatu tindakan, seperti  seorang 

penghibah memberikan sesuatu dan diterima 

oleh penerima hibah. 

c. Pasal 688: Pengiriman dan penerimaan hibah 

adalah sama dengan pernyataan lisan  dalam 

ijab dan kabul. 

5. Qabd (penyerahan): 

a. Pasal 686 KHES: (2) Kepemilikan menjadi baru 

sempurna setelah barang hibah diterima oleh 

penerima hibah. 

b. Pasal 689 KHES: Penerimaan barang dalam 

transaksi hibah seperti penerimaan dalam 

transaksi jual beli. 

c. Pasal 694 KHES: Barangsiapa yang 

menghibahkan barang kepada seseorang yang 

barang tersebut telah ada di tangan penerima 

hibah, maka penyerahan itu sudah lengkap, 

dalam arti tidak diperlukan penerimaan dan 

penyerahan kedua kalinya. 

d. Pasal 698 KHES: Hibah yang diberikan oleh 

orang tua kepada anaknya yang sudah dewasa, 

harta yang diberikan sebagai hibah itu harus 

diserahkan dan harus diterima oleh anak 

tersebut. 

 Terdapat sedikit perbezaan di antara rukun-

rukun hibah menurut jumhur ulama dengan Kompilasi 

Hukum Ekonomi Syariah (KHES). Qabd 

(penyerahan) bukanlah rukun hibah menurut jumhur 

ulama seperti mazhab Hanafi dan Hanbali, namun 

sebaliknya KHES mengambil kira qabd sebagai rukun 

hibah. Selain itu, KHES juga tidak mensyaratkan 

berlaku qabul semasa akad dan dikira sudah memadai 

dengan qabd. Oleh itu, penelitian penulis 

menunjukkan rukun-rukun hibah yang diperuntukkan 

di dalam KHES merupakan jalinan di antara 

pandangan jumhur ulama dan juga pandangan 

sebahagian ulama Hanafiyah yang menjadikan qabd 

sebagai rukun hibah. 

 KHES juga menetapkan umur yang spesifik 

melalui pensyaratan baligh dan berakal bagi pemberi 

hibah menurut jumhur ulama. Hibah menurut KHES 

hanya boleh dilakukan bagi seseorang individu yang 

telah mencapai umur 18 tahun atau pernah berkahwin 

namun menurut fiqh tidak dinyatakan secara spesifik 

tahapan umur tersebut. Terdapat juga perbezaan dari 

aspek penerimaan hibah melalui wali atau wakil wali.  

Menurut jumhur ulama, wali atau wakil wali bertindak 

menerima hibah bagi pihak penerima yang bukan 

mukalaf seperti kanak-kanak dan orang gila. Menurut 

mazhab Hanafi, wali yang menerima itu mestilah 

berdasarkan tertib yang ditentukan seperti bapa 

kemudian wasinya, datuk kemudian wasinya dan 

seterusnya wali atau penjaga selepas bapa dan datuk. 
Sekiranya kanak-kanak yang berakal menerima 

barang yang diberi oleh salah seorang wali, hukumnya 

harus menurut kaedah istihsan sebaliknya menurut 

qiyas pendapat selain mazhab Hanafi tidak harus 

kerana mereka menjadikan sampai umur baligh 

sebagai syarat kerana penerimaan adalah dalam 

bahagian bidang kuasa dan kanak-kanak tidak ada 

bidang kuasa terhadap dirinya. Oleh kerana itu, kanak-

kanak tidak harus memegang barang tersebut 

sebagaimana dalam urusan jual beli. Namun 

sebaliknya menurut KHES wali atau wakil wali 

bertindak menerima hibah bagi pihak penerima yang 

belum mumaiyiz dan sekiranya anak tersebut telah 

mumaiyiz, maka hibah itu telah dianggap sempurna 

apabila anak tersebut mengambil hibah itu walaupun 

anak tersebut mempunyai seorang wali.  

 Hibah harta yang bukan milik pemberi hibah 

menurut fiqh adalah tidak sah kerana hibah adalah 

suatu penyerahan hak milik. Hak milik tidak dapat 

dikaitkan dengan sesuatu yang tidak tentu wujud atau 

tidak. Barang yang dihibahkan mestilah milik pemberi 

hibah (al-wahib) iaitu boleh dipindahkan dari satu 

tangan ke tangan yang lain. Menurut KHES, hibah 

adalah sah sekiranya barang yang dihibahkan bukan 

milik pemberi hibah apabila mendapat keizinan 

pemilik asal harta walaupun keizinan tersebut 

diberikan selepas berlaku qabd merujuk Pasal 705 (2). 

Hal ini kerana Pasal 689 KHES menjelaskan bahawa 

penerimaan harta hibah adalah sama seperti 

penerimaan barangan dalam transaksi jual beli. 

Namun, sekiranya dilihat dalam pelaksanaan 

penjualan atau pembelian yang terjadi sebelum 

mendapatkan izin dari pihak pemilik maka ini akan 

dianggap sebagai transaksi fudhuli. Dalam masalah 

ini, sekiranya barang yang dihibahkan bukan milik 

pemberi hibah, pemberi tersebut mestilah 

mendapatkan keizinan pemilik asal harta yang 

diberikan sebelum berlakunya qabd. Ini adalah kerana 

sebagai langkah kehati-hatian dalam memberikan 

hibah yang bukan milik pemberi hibah kerana 

sekiranya pemilik harta itu tidak memberi keizinan ke 

atas harta tersebut maka pemberian hibah adalah tidak 

sah. Ini juga sebagai langkah untuk mengelakkan 

salah faham dan menjaga silaturrahim di antara 

penerima hibah yang berharap untuk menerima harta 

daripada pemberi hibah tersebut.  

 Menurut mazhab Maliki, Syafii 

mensyaratkan adanya ijab dan qabul dalam hibah. 

Akan tetapi, sebahagian ulama mengatakan dalam 

menyempurnakan hibah di syaratkan adanya 

penerimaan dan pengambilan. Apabila tidak ada 

penerimaan, maka hibah tidak boleh berlaku sehingga 

hibah tersebut dianggap sah. Hibah juga boleh 

mengakhirkan qabul dari ijab. Sekiranya ada seorang 

pemberi memberikan rumah kemudian pihak yang 

menerima hanya diam tetapi selepas ia diam, penerima 

tersebut menyatakan menerima rumah itu, maka 

penerima yang diberi rumah dapat memiliki rumah 

tersebut. Manakala mazhab Hanafi cukup hanya 

dengan ijab sahaja seperti sekiranya seseorang 

meletakkan harta di tengah jalan dengan bermaksud 

agar menjadi milik orang yang akan mengambil harta 

tersebut dan harta yang diambil oleh seseorang di 

tengah jalan itu dikira sebagai hibah dan dianggap sah. 

Mazhab Hanbali pula mengatakan bahawa hibah 

cukup dilakukan dengan penyerahan dan penerimaan. 

Hibah tidak boleh dimiliki kecuali dengan adanya 

penerimaan, tanpa penerimaan hibah adalah tidak sah 

(al-Jaziri 1994). Menurut KHES, hibah juga sudah 

dianggap berlaku melalui tindakan pemberian harta 

penerimaan harta di antara dua pihak kerana tindakan 

tersebut menyamai dengan pernyatan lisan dalam ijab 

dan qabul. 

PENARIKAN BALIK HIBAH 

Jumhur ulama berpendapat bahawa hibah tidak boleh 

ditarik balik dalam apa jua keadaan kecuali hibah bapa 

kepada anak-anak mereka. Penarikan balik hibah 

dikenali dengan (i’tisar) dalam hibah menurut mazhab 

Maliki. Penarikan balik hibah bapa kepada anak 

disyaratkan harta yang dihibah belum bercampur 

dengan hak orang lain seperti kes mengahwinkan 

anaknya atau memperbaharui hutang. (I’tisar) atau 

penarikan balik hibah bapa kepada anak adalah harus 

kepada anaknya yang masih kecil ataupun yang besar 

dengan lima syarat. Antaranya adalah anak tidak 

berkahwin selepas hibah, tidak memperbaharui hutang 

yang sudah matang, barang yang diberi tidak berubah 

keadaannya, penerima tidak memperbaharui atau 

mengubah barang permberian serta pembeli atau 

penerima tidak ditimpa sakit (Wahbah al-Zuhaily 

1999).  Adapun menurut jumhur ulama, penarikan 

balik hibah bapa kepada anak boleh berlaku selagi 

mana harta yang dihibah masih dalam penguasaan 

anak. Namun begitu, mazhab Hanafi mengharuskan 

pemberi hibah untuk menarik balik hibah yang telah 

dibuat oleh kerana hibah merupakan kontrak yang 

tidak mengikat. Antara syarat yang mengharuskan 

penarikan balik hibah menurut mazhab Hanafi ialah 

pemberi hibah tidak menerima balasan atau gantian 

dari pemberi hibah, harta hibah belum dipindah milik 

dan masih kekal serta tidak berlaku kematian salah 

seorang yang berakad (pemberi atau penerima hibah) 

(al-Jaziri 1994) (Wahbah al-Zuhaily 1999) & 

(Zakiyatul 2017). 

 Terdapat beberapa keadaan yang 

mengharuskan penarikan balik hibah menurut 

Kompilasi Hukum Ekonomi Syariah (KHES), iaitu: 

 
Pasal 

KHES 

Perincian 

P
asal 7

1
0
 

Wahib dapat menarik kembali hibahnya atas 

keinginannya sendiri sebelum harta hibah itu 

diserahkan. 

P
asal 7

1
1
 

Apabila wahib melarang penerima hibah untuk 

mengambil hibahnya setelah akad hibah, 

berarti ia menarik kembali hibahnya itu. 

P
asal 7

1
2
 

Penghibah dapat menarik kembali harta 

hibahnya setelah penyerahan dilaksanakan, 

dengan syarat si penerima menyetujuinya. 

P
asal 7

1
3
 

Apabila wahib menarik kembali mauhub yang 

telah diserahkan tanpa ada persetujuan dari 

mauhub lah, atau tanpa keputusan Pengadilan, 

maka wahib ditetapkan sebagai perampas 

barang orang lain; dan apabila barang itu 

rusak atau hilang ketika berada di bawah 

kekuasaannya, maka ia harus mengganti 

kerugian. 

P
asal 7

1
4
 

 (2) Apabila orang tua memberi hibah kepada 

anak-anaknya, maka ia berhak menarik 

kembali hibah tersebut selama anak tersebut 

masih hidup.  

(3) Hibah orang tua kepada anaknya 

diperhitungkan sebagai warisan apabila hibah 

tersebut tidak disepakati oleh ahli waris 

lainnya.  

P
asal 7

1
7
 

Suatu penambahan yang tidak menjadi bagian 

dari suatu barang hibah, tidak menghalangi 

dari kemungkinan penarikan kembali.  

  
Sumber: Kompilasi Hukum Ekonomi Syariah (KHES 

2009) 

 Keadaan-keadaan yang menghalang 

penarikan balik hibah menurut Kompilasi Hukum 

Ekonomi Syariah (KHES) adalah seperti berikut: 

 
Pasal 

KHES 

Perincian 

P
asal 7

1
4
 

(1) Apabila seseorang memberi hibah 

kepada orang tuanya, atau kepada saudara 

laki-laki atau perempuannya, atau kepada 

anak-anak saudaranya, atau kepada paman 

bibinya, maka ia tidak berhak menarik 

kembali hibahnya. 

P
asal 7

1
5
 

Apabila suami atau isteri, tatkala masih 

dalam ikatan pernikahannya, saling 

memberi hibah pada yang lain, mereka tidak 

berhak menarik kembali hibahnya masing-

masing setelah adanya penyerahan harta. 

P
asal 7

1
6
 

Apabila sesuatu diberikan sebagai 

pengganti harta hibah dan diterima oleh 

penghibah, maka penghibah itu tidak berhak 

menarik kembali hibahnya. 

P
asal 7

1
7
 

Apabila sesuatu ditambahkan dan menjadi 

bagian yang melekat pada harta hibah, 

maka hibah itu tidak boleh ditarik kembali. 

P
asal 7

1
8
 

Apabila orang yang menerima hibah 

memanfaatkan kepemilikannya dengan cara 

menjual hibah itu atau membuat hibah lain 

dari hibah itu dan memberikannya kepada 

orang lain, maka penghibah tidak 

mempunyai hak untuk menarik kembali 

hibahnya. 

P
asal 7

1
9
 

Apabila barang hibah itu rusak ketika sudah 

berada di tangan orang yang menerima 

hibah, barang hibah seperti itu tidak boleh 

ditarik kembali. 

P
asal 7

2
0
 

Dalam hal penghibah atau penerima hibah 

meninggal dunia, maka hibah itu tak dapat 

ditarik kembali. 

 
Sumber: Kompilasi Hukum Ekonomi Syariah (KHES 

2009) 

 Penilitian penulis mendapati bahawa 

Kompilasi Hukum Ekonomi Syariah (KHES) 

mengambil pendekatan akomodatif bagi melakukan 

penyesuaian di antara pandangan jumhur ulama dan 

mazhab Hanafi. KHES meletakkan syarat bahawa 

hibah boleh ditarik balik sekiranya penarikan balik 

hibah berlaku sebelum qabd serta penghibah melarang 

penerima untuk mengambil harta hibah selepas akad 

hibah. Hibah boleh ditarik balik selepas qabd 

sekiranya mendapat persetujuan daripada penerima 

hibah. Harta hibah yang ditarik balik selepas qabd 

tanpa keizinan penerima, tanpa keputusan mahkamah 

adalah dikira sebagai harta rampasan dan sekiranya 

barang itu rosak dan hilang di bawah jagaannya maka 

ia mesti mengganti kerugian tersebut. Hibah ibu bapa 

kepada anak juga boleh ditarik balik dan sekiranya 

hibah tersebut dikira sebagai harta peninggalan dan 

tidak dipersetujui oleh ahli waris lainnya maka ia 

boleh ditarik kembali hibah tersebut.  

 KHES juga telah meletakkan garis panduan 

ke atas hibah yang tidak boleh ditarik balik. Hibah 

kepada ibu bapa, adik-beradik, anak saudara dan 

suami isteri (dalam tempoh perkahwinan) tidak boleh 

ditarik balik. Hibah juga tidak boleh ditarik balik 

seandainya pemberi hibah menerima apa jua balasan 

atau gantian daripada penerima hibah serta berlaku 

kerosakan, pertambahan yang tidak boleh dipisahkan 

dan pemindahan milik harta. Akhir sekali, kematian 

salah seorang pihak berakad sama ada pemberi hibah 

atau penerima hibah menyebabkan hibah tidak boleh 

ditarik balik (Zakiyatul 2017). 

HIBAH KETIKA MARAD AL-MAUT 

Marad al-maut ialah sakit yang boleh menyebabkan 

kematian. Hibah yang dilakukan pada masa marad al-

maut dapat difahami sebagai pemberian yang dibuat 

oleh seseorang yang sakit tenat atau sakit tersebut 

membawa kematian pemberi hibah (MAIS t.th) (Noor 

Lizza & Adnan 2020). Antara syarat yang diperlukan 

bagi menentukan marad al-maut ialah:  

a. Penyakit itu yang menyebabkan kematian si 

mati. 

b. Penyakit itu menyebabkan kecemasan 

kematian dalam fikiran si mati (Nor  Azlina, 

Norajila & Norafifah 2015). 

c. Penyakit itu dihadapi secara berterusan berlaku 

dalam masa satu tahun atau  selepas satu tahun 

(terdapat tanda-tanda luaran yang menentukan 

bahawa penyakit itu bertambah berat) (Wan 

Abdul & et.al 2020) (Noor Lizza & Adnan 

2020).  

 Jika pemberi hibah meninggal dunia 

disebabkan marad al-maut, maka hibah tersebut sama 

seperti pemberian melalui wasiat dan tertakluk kepada 

hukum wasiat. Pemberian tersebut disyaratkan tidak 

boleh melebihi 1/3 daripada harta si mati (Sayyid 

Sabiq 2013). Sekiranya pemberian tersebut diberikan 

kepada bukan ahli waris melebihi 1/3 daripada harta si 

mati diperlukan mendapat persetujuan semua ahli 

waris yang lain terlebih dahulu. Pemberian hibah 

marad al-maut juga tidak dibenarkan diberi kepada 

ahli waris kecuali mendapat persetujuan daripada 

waris-waris lain walaupun jumlah harta yang dihibah 

kurang daripada 1/3 harta tersebut (Noor Lizza & 

Adnan 2020). Akan tetapi, sekiranya pemberi hibah 

itu masih hidup selepas pemberian, maka pemberian 

tersebut termasuk dalam hukum hibah dan tertakluk 

kepada hukum pemberian semasa hidup iaitu 

penyerahan hak pemilikan oleh pemberi hibah kepada 

penerima hibah (Nor Azlina, Norajila & Norafifah 

2015). 

 Seterusnya, Pasal 724-727 Kompilasi 

Hukum Ekonomi Syariah (KHES) menjelaskan 

berkaitan hibah yang dilakukan ketika pemberi hibah 

dalam keadaan marad al-maut.  

Pasal 

KHES 

Perincian 

P
asal 7

2
4
 

Apabila seseorang yang tidak punya ahli waris 

menghibahkan seluruh kekayaannya pada 

orang lain ketika sedang menderita sakit keras 

lalu menyerahkan hibah itu, maka hibah 

tersebut adalah sah, dan bait al-mal (balai 

harta peninggalan) tidak mempunyai hak untuk 

campur tangan dengan barang peninggalan 

tersebut setelah yang bersangkutan meninggal. 

P
asal 7

2
5
 

Apabila seorang suami yang tidak memiliki 

keturunan atau ahli waris lainnya, atau 

seorang isteri yang tidak mempunyai keturunan 

dari suaminya atau ahli waris lainnya 

menghibahkan seluruh kekayaannya kepada 

isteri atau suami, ketika salah seorang dari 

mereka sedang menderita sakit keras dan lalu 

menyerahkannya, pemberian hibah itu adalah 

sah, dan bait al-mal tidak mempunyai hak untuk 

campur tangan pada harta peninggalan dari 

salah seorang dari mereka yang meninggal. 

P
asal 7

2
6
 

Apabila seseorang memberi hibah kepada 

salah seorang ahli warisnya ketika orang itu 

sedang menderita sakit keras, dan kemudian 

meninggal, hibah itu tidak sah kecuali ada 

persetujuan dari ahli waris yang lain. Tetapi 

jika hibah itu diberi dan diserahkan kepada 

orang lain yang bukan ahli warisnya dan hibah 

itu tidak melebihi sepertiga harta 

peninggalannya, maka hibah itu adalah sah. 

Tetapi bila hibah itu melebihi sepertiganya dan 

para ahli waris tidak menyetujui hibah tersebut, 

hibah itu masih sah, untuk sepertiga dari 

seluruh harta peninggalan dan orang yang 

diberi hibah harus mengembalikan 

kelebihannya dari sepertiga harta itu. 

P
asal 7

2
7
 

Apabila seseorang yang harta peninggalannya 

habis untuk membayar utang, dan orang 

tersebut waktu sakit keras menghibahkan 

hartanya kepada ahli warisnya atau kepada 

orang lain, lalu menyerahkannya dan kemudian 

meninggal. Maka kreditor berhak mengabaikan 

penghibahan tersebut, dan memasukkan 

barang yang dihibahkan tadi untuk 

pembayaran utangnya. 

 
Sumber: Kompilasi Hukum Ekonomi Syariah (KHES 

2009) 

 

 Peruntukan berkenaan hibah ketika marad 
al-maut menurut Kompilasi Hukum Ekonomi Syariah 

(KHES) secara asasnya adalah sama dengan 

pandangan fiqh, namun terdapat beberapa peruntukan 

tambahan yang dimasukkan ke dalam undang-undang 

tersebut. Peruntukan tambahan berkaitan hibah ketika 

marad al-maut di dalam KHES sama seperti 

peruntukan yang terdapat dalam Perkara 877 dan 

Perkara 878 Majallat al-Ahkam (Majallat al-Ahkam 

2000). Perkara 877 Majallat al-Ahkam (Pasal 724 

KHES) menerangkan sah hibah bagi seseorang yang 

tidak mempunyai waris menghibahkan semua 

hartanya kepada seseorang pada masa marad al-maut, 

kemudian pemberian itu diterima (Zamro 2008) 

(Md.Yazid & Ibnor 2002) 

 Perkara 878 Majallat al-Ahkam (Pasal 725 

KHES) menjelaskan bahawa sah hibah bagi seseorang 

suami yang menghibahkan semua hartanya kepada 

isterinya atau sebaliknya ketika marad al-maut, 

sedangkan suami atau isteri tersebut tidak mempunyai 

waris lain.  Baitulmal juga tidak boleh campur tangan 

dalam urusan harta peninggalan si mati (Majallat al-

Ahkam 2000) (Md.Yazid & Ibnor 2002) (Zamro 

2008). Akhir sekali, perkara 880 peruntukan (Pasal 

727 KHES) menjelaskan bahawa pemiutang berhak 

untuk mengambil harta yang telah dihibahkan oleh 

pemberi hibah ketika marad al-maut untuk 

melunaskan hutang-hutang pemberi hibah. 

KESIMPULAN 

Hibah ialah pemberian harta tanpa balasan yang 

berkuat kuasa ketika hidup. Menurut jumhur ulama, 

terdapat empat rukun hibah iaitu Pemberi hibah (al-

Wahib), Penerima hibah (al-Mawhub Lahu), Harta 

yang dihibah (al-Mawhub) dan Sighah (ijab qabul). 

Namun begitu, Kompilasi Hukum Ekonomi Syariah 

(KHES) menetapkan bahawa terdapat lima rukun 

hibah iaitu Pemberi hibah (al-Wahib), Penerima hibah 

(al-Mawhub Lahu), Harta yang dihibah (al-Mawhub), 

Iqrar (pernyataan) dan Qabd (penyerahan). KHES 

juga menetapkan takrifan baligh dan berakal bagi 

pemberi hibah ialah individu yang telah mencapai 

umur 18 tahun atau pernah berkahwin. Selain itu, 

terdapat juga perbezaan dari sudut penerimaan hibah 

melalui wali atau wakil wali di mana jumhur ulama 

mensyaratkan penerima hibah tersebut belum 

mukalaf, sebaliknya KHES mensyaratkan penerima 

hibah belum mumaiyiz. KHES juga menjelaskan 

bahawa penerimaan harta hibah adalah sama dengan 

penerimaan barangan dalam transaksi jual beli. Oleh 

itu, hibah harta yang bukan pemilik hibah adalah sah 

sekiranya mendapat persetujuan pemilik asal harta 

walaupun keizinan diberikan selepas qabd.  

 KHES juga telah mengambil pendekatan 

akomodatif bagi melakukan penyesuaian di antara 

pandangan jumhur ulama dan mazhab Hanafi dalam 

isu penarikan balik hibah. Antara keadaan yang 

mngharuskan penarikan balik hibah menurut KHES 

ialah hibah ibu bapa kepada anak, penarikan balik 

hibah berlaku sebelum qabd dan larangan oleh 

pemberi hibah daripada mengambil harta hibah. Akhir 

sekali, pemberian hibah ketika marad al-maut 

menurut KHES secara asasnya adalah sama dengan 

pandangan fiqh, namun terdapat beberapa 

penambahan peruntukan yang kelihatan sama seperti 

peruntukan pada Perkara 877 dan Perkara 878 

Majallat al-Ahkam. Perkara 877 Majallat al-Ahkam 

menjelaskan sah hibah bagi orang yang tidak 

mempunyai waris dan kemudian menghibah semua 

harta ketika marad al-maut. Perkara 878 Majallat al-

Ahkam menjelaskan sah hibah bagi suami yang 

menghibahkan semua harta kepada isterinya atau 

sebaliknya ketika marad al-maut dengan syarat 

bahawa mereka tidak mempunyai waris lain. 

Pemiutang juga berhak untuk mengambil harta hibah 

ketika marad al-maut untuk melunaskan hutang 

pemberi hibah. 

